
Shri Vidyatirthapadaravindastutih

ಶ್ರೀವಿದ್ಯಾತೀರ್ಥಪದಾರವಿಂದಸ್ತುತಿಃ

ಸಂಸಾರಾಂಬುಧಿಮಗ್ನಲೋಕವಿತತೇಃ ಪೋತಂ ಯದಾಹುರ್ವಿದಃ
ಕಂಸಾರಾತಿಪುರಾರಿಭೇದಮತಿಹೃತ್ಸ್ವಾರ್ಚಾಪರಾಣಾಂ ಚಿರಂ .

ವಿದ್ಯಾರಣ್ಯಮುಖೈರ್ಮಹಾಮುನಿವರೈಃ ಸಂಪೂಜಿತಂ ತನ್ಮುದಾ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 1..

ಹೃದ್ಯಾ ಪದ್ಯತತಿರ್ಮುಖಾಬ್ಜಕುಹರಾದ್ಯತ್ಪೂಜಕಾನಾಂ ಜವಾ-
ನ್ನಿರ್ಗಚ್ಛತ್ಯಮರಾಪಗೇವ ಸರಸಾ ಸ್ವಚ್ಛಾಪಿ ತದ್ಭಕ್ತಿತಃ .
ತುಂಗಾಭಿಖ್ಯನದೀತಟಾಂತವಿಲಸರ್ಚ್ಛ್ರೀಮಂದಿರೇ ಸಂಸ್ಥಿತಂ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 2..

ಶೃಂಗಾಭಿಖ್ಯಮಹೀಧರೇಂದ್ರನಿವಸಲ್ಲೋಕಾನ್ವರಾಕಾನಪಿ
ವ್ಯಾಜಾತ್ಪ್ರಾಪ್ತನಿಜೇಕ್ಷಣಾತ್ಕರುಣಯಾ ಪುಣ್ಯೌಘಯುಕ್ತಾಂಸ್ತಥಾ .

ಕುರ್ವದ್ಭಕ್ತಿಭೃತಾಂತರಂಗಕಮಲಾನಪ್ಯಾಶು ಯತ್ತನ್ಮುದಾ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 3..

ಯತ್ಪ್ರೀತಿಪ್ರತಿಪಿತ್ಸುಭಿರ್ಹರಿಹರಾಭಿಖ್ಯಾದ್ಯಭೂಪಾಲಕೈ-
ರ್ವಿಪ್ರೇಭ್ಯಃ ಶ್ರುತಿವಿದ್ಭ್ಯ ಏವ ಬಹವೋ ಗ್ರಾಮಾ ವಿಸೃಷ್ಟಾಃ ಪುರಾ .

ತದ್ರಾಜವ್ರಜವಂದ್ಯಮಾನಮನಿಶಂ ರಾಜಾಧಿರಾಜತ್ವದಂ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 4..

ಯತ್ಪ್ರೀತ್ಯರ್ಥಮತೀವ ಸುಂದರತಮಂ ಶ್ರೀಯಂತ್ರತುಲ್ಯಂ ಗೃಹಂ
ಬುಕ್ಕಕ್ಷ್ಮಾಪತಿವಂಶಜೇನ ಧರಣೀಶಾನೇನ ನಿರ್ಮಾಪಿತಂ .

ತನ್ನಮ್ರಾಖಿಲಭಾಗ್ಯದಾನಚತುರಂ ಭೂದೇವಭಾಗ್ಯೋದಯಂ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 5..

ಹಂಸಾದ್ಯೈರ್ಯತಿಭಿಃ ಸ್ವಧರ್ಮನಿರತೈಃ ಸಂಸೇವ್ಯಮಾನಂ ಮುದಾ
ನಿಃಸಾರತ್ವಧಿಯಂ ತನೋತಿ ತರಸಾ ಸರ್ವೇಷು ಭೋಗ್ಯೇಷು ಯತ್ .

ಆಮ್ನಾಯಾಂತರಹಸ್ಯಬೋಧನಚಣಂ ತತ್ಸರ್ವಸಿದ್ಧಿಪ್ರದಂ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 6..

ಶ್ರದ್ಧಾ ಭಕ್ತಿವಿರಕ್ತಿಮುಖ್ಯಸುಗುಣಾಂದತ್ವಾ ಚಿರಾತ್ಸೇವಕಾನ್
ಸಂಪ್ರಾಪ್ತಾಖಿಲಯೋಗಜಾಲಜನಿತಾನಂದಾನ್ಪ್ರಕುರ್ವತ್ತಥಾ .

ಶ್ರೀವಿದ್ಯಾತೀರ್ಥಪದಾರವಿಂದಸ್ತುತಿಃ

ಬ್ರಹ್ಮಾಹಂ ನ ಚ ದೃಶ್ಯವಸ್ತ್ವಿತಿ ಮಹಾವಾಕ್ಯೋತ್ಥಬೋಧಾನ್ವಿತಾನ್
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 7..

ಯಚ್ಚಿತ್ತೇ ದಧತೋ ಮುದಾ ಪರಮಯಾ ಲೋಕಾತ್ಸಮಸ್ತಾನ್ನೃಪಾಃ
ಸೇವಂತೇ ಭಯಭಕ್ತಿನಮ್ರವಪುಷಃ ಸರ್ವಸ್ವಮಪ್ಯಾದರಾತ್ .

ದತ್ತ್ವಾ ಯಾಂತಿ ಚ ದಾಸತಾಂ ಚಿರತರಾಂ ತದ್ಭುಕ್ತಿಮುಕ್ತಿಪ್ರದಂ
ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 8..

ಘಂಟಾನಾದಪುರಃಸರಂ ಪ್ರತಿದಿನಂ ರಾತ್ರೌ ಗಣಾನಾಂ ಗಣೈ-
ರ್ಭಕ್ತ್ಯಾ ಪೂರಿತಮಾನಸೈಃ ಸುಮವರೈಃ ಕರ್ಪೂರನೀರಾಜನೈಃ .
ಧೂಪೈರ್ದೀಪಚಯೈರ್ಮನೋಹರತರೈಃ ಸಂಪೂಜ್ಯಮಾನಂ ಮುಹು-
ರ್ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 9..

ತುಂಗಾತೀರವಿಹಾರಿಮಾನಸಲಸದ್ಧಂಸಾಯಿತಂ ಸಂತತಂ
ತುಂಗಾಪತ್ತತಿವಾರಣೈಕನಿಪುಣಂ ಶೃಂಗಾರಜನ್ಮಾಲಯಂ .

ಗಂಗಾವಾರಿವಿನಿರ್ಮಲಂ ವಿರಚಯಚ್ಚಿತ್ತಂ ನತಾನಾಂ ಜವಾ-
ದ್ವಿದ್ಯಾತೀರ್ಥಪದಾರವಿಂದಯುಗಲಂ ವಂದೇ ಜಗತ್ಪಾವನಂ .. 10..

ಇತಿ ಶೃಂಗೇರಿ ಶ್ರೀಜಗದ್ಗುರು ಶ್ರೀಸಚ್ಚಿದಾನಂದಶಿವಾಭಿನವನೃಸಿಂಹ-

ಭಾರತೀಸ್ವಾಮಿಭಿಃ ವಿರಚಿತಾ ಶ್ರೀವಿದ್ಯಾತೀರ್ಥಪದಾರವಿಂದಸ್ತುತಿಃ ಸಂಪೂರ್ಣಾ .

